
Bidu tar-restawr tal-faċċata u l-koppla
Forsi mill-proġetti kollha li saru jew qed isiru mill-
Parroċċa tagħna, dan il-proġett hu l-iktar wieħed mistenni. 
Evidenti kienu l-ħsarat u l-istennija kienet kbira. Kien fis-
26 ta’ Jannar 2019 li beda jintrama l-iscaffolding madwar 
il-koppla. Kellhom jgħaddu diversi ġranet biex il-koppla 
nksiet kollha kemm hi. Il-proġett kellu jibda ġimgħat qabel, 
imma peress li tul l-aħħar ġimgħat tas-sena 2018 it-temp – 
speċjalment ir-riħ qawwi – ma kienx jippermetti li jsir l-ebda 
xogħol, żamm milli jibda jintrama l-iscaffolding. Ix-xogħol 
prinċipali kien jikkonsisti fir-restawr u l-konsolidament 
tal-ġebel tal-koppla. Kienu diversi partijiet ta’ ġebel li 
tneħħew minħabba d-deterjorament li ġarrbu. Oħrajn ġew 
trattati b’materjal apposta, skont il-ħtieġa. Ta’ min jiftakar 
li ftit li xejn sar restawr fil-koppla minn mindu din inbniet. 
Kull ġebla kienet ittrattata skont kif stabbilit mit-tekniċi 
mqabbda biex jissorveljaw u jattwaw il-proċess ta’ restawr. 
Fil-fatt, il-Parroċċa qed tagħmel użu mid-diversi esperti fis-
suġġett, anki minħabba s-sensittività tal-post. Il-proċeduri 

Bidu tar-restawr 
tal-koppla minn barra 
u tal-pitturi ta’ Zahra

li qed jintużaw huma skont prattiċi stabbiliti u approvati 
mid-diversi awtoritajiet konċernati. Hu mistenni li hekk 
kif ix-xogħol fuq il-koppla jitlesta, ikun imiss ir-restawr 
tal-faċċata u l-kampnari. Hekk kif ikun qed isir ix-xogħol 
fuq il-kampnar u l-faċċata, hu maħsub ukoll li jsir xogħol 
ta’ manutenzjoni fuq il-qniepen u tibdil fis-sistemi tad-
dawl tal-faċċata. Ix-xogħol qed isir mill-kumpanija Recoop 
Ltd wara sejħa pubblika. Il-finanzjament tal-proġett qed 
isir mill-Ministeru għal Għawdex.

Restawr tal-pitturi laterali ta’ Francesco Zahra u tkomplija tar-restawr tal-koppla minn ġewwa

Bħala parti mill-Proġett Kura mmexxi 
mill-Kurja Veksovili ta’ Għawdex, 
il-Parroċċa ta’ San Ġorġ ibbenefikat 
minn fondi mill-Unjoni Ewropea biex 
jiġu rrestawrati ż-żewġ pitturi ta’ 
Francesco V. Zahra li jinsabu fil-Kor 
tal-istess Bażilika. Għal dawn l-aħħar 
snin kien qed jinħass li jekk tinqala’ 
opportunità ta’ flus għar-restawr, dawn 
iż-żewġ pitturi jkunu minn ta’ quddiem 
fuq il-lista. L-ewwel pittura, dik tal-
Martirju tal-Qtugħ ir-Ras ta’ San 
Ġorġ, ittieħdet mill-Bażilika nhar id-
29 ta’ Jannar fil-laboratorju tal-Atelier 
del Restauro f’Malta. Għall-okkażjoni 
ntrama scaffolding madwar il-pittura. 
Dan baqa’ armat biex ikun jista’ jsir 
xogħol ta’ restawr fuq il-gwarniċ tal-
pittura. Il-pittura nġabet lura fid-9 ta’ 
April u tpoġġiet f’postha. Sakemm ikun 
hemm l-inawgurazzjoni uffiċjali ġie 
deċiż li l-kwadri rrestawrati jitgħattew 
b’materjal ta’ kulur iswed. Dakinhar 
stess, l-iscaffolding ġie ttrasferit fuq it-
tieni pittura. Bħalma ġara għall-ewwel 
pittura, din iżżarmat u ttieħdet Malta, 
filwaqt li sar ir-restawr fuq il-gwarniċ. 

Kif imħabbar fl-edizzjoni preċedenti 
ta’ din ir-Rivista, qed jitkompla x-xogħol 
fuq ir-restawr tal-koppla minn ġewwa. 
Filwaqt li x-xogħol fuq ir-restawr u 
l-konservazzjoni tal-pittura huwa kważi 
lest, kompla għaddej xogħol ieħor relatat. 
Dan kien jinkludi l-konservazzjoni tal-
pasta u tal-induratura, it-tiżbigħ mill-
ġdid tal-koppla u xogħlijiet oħra ta’ 
konsolidament. 

Ir-restawr qed isir mill-kumpanija 
Atelier del Restauro wara sejħa 
pubblika. Il-proġett hu parzjalment 
iffinanzjat mill-Unjoni Ewropea.

Proġetti oħra
Għall-Purċissjoni tal-Ġimgħa l-Kbira 
ta’ din is-sena żżanżnet l-istatwa ta’ 
Ġesù li tagħmel parti mill-istazzjon 
tal-Ort tal-Ġetsemani. Din inħadmet fl-
injam minn Michael u Adonai Camilleri 
Cauchi u ħadet post dik tal-fajber li kien 
hemm qabel. Tikkumplimenta dik tal-
anġlu fl-istess vara li wkoll inħadmet 
fl-injam mill-istess artisti. Saret ukoll 
raġġiera tal-fidda għall-anġlu. 

Sadanittant qed isir xogħol fuq 
il-Websajt ġdida tal-Parroċċa u anki 
r-rinnovar fl-istudjows tar-Radju tal-
Parroċċa Leħen il-Belt Victoria.

ritratti: Atelier del Restauro


